
1 Pedr_(14)

1 Pedr 2:21-25
Dyna mae Duw wedi’ch galw chi i'w wneud. A’r esiampl i chi ei dilyn ydy’r Meseia yn dioddef yn eich lle chi: 22 "Wnaeth e ddim pechu, a wnaeth e ddim twyllo neb."
23 Wnaeth e ddim ateb yn ôl pan oedd pobl yn ei regi a'i sarhau e; wnaeth e ddim bygwth unrhyw un pan oedd e'n dioddef. Yn lle hynny, gadawodd y mater yn nwylo Duw sydd bob amser yn barnu'n deg. 24 Cariodd ein pechodau ni yn ei gorff ar y pren, er mwyn i ni, a’n pechodau wedi mynd, allu byw i wneud beth sy’n iawn. Dych chi wedi cael eich iacháu am ei fod e wedi ei glwyfo! 25 Roeddech chi’n arfer bod fel defaid wedi mynd ar goll, ond dych chi bellach wedi dod yn ôl at y Bugail sy’n gofalu amdanoch chi.
Awr dywyllaf bywyd Pedr oedd pan wadodd deirgwaith ei fod yn nabod Iesu (Mathew 26:69-75). Roedd Pedr wedi gadael popeth i ddilyn Iesu, gwelodd Iesu’n cyflawni gwyrthiau rhyfeddol, a bu yn ei gwmni’n gyson am dair blynedd. Ond yna, ar y noson cafodd Iesu ei fradychu, gwadu ei fod yn ei nabod, rhegi a melltithio wnaeth Pedr . Mae’n debyg nad oedd Pedr eisiau cael ei adnabod fel un o ddilynwyr Iesu rhag ofn iddo yntau lanio mewn cell a cholli ei fywyd. Roedd ei ymateb yn ddigon naturiol – roedd Iesu wedi cael ei lusgo i ffwrdd gan filwyr, roedd e mewn cell yn wynebu marwolaeth, a doedd Pedr ddim eisiau dioddef yr un fath. 
Pwy fyddai wedi ymateb yn wahanol mewn sefyllfa o’r fath? Ffoi wnaeth bob un o’r disgyblion. Ond, ar ôl i Iesu atgyfodi, ac ar ôl i’r Ysbryd Glân gael ei dywallt ar y Cristnogion cyntaf (Actau 2), cafodd Pedr ei lenwi â nerth a dewrder.  Roedd wedi deall, ac yn gweld yn hollol glir mai Iesu oedd y Meseia. 

Yn y llythyr yma mae’n amlwg fod aberth Iesu Grist ar y groes yn fyw o hyd i Pedr. Y ffaith yma ydy canolbwynt popeth iddo. Roedd e’n gweld yn glir fod y Meseia wedi dioddef a marw yn ei le, ac yn lle pawb arall sy’n credu’r newyddion da. 
Dyn ni wedi darllen yn barod fod Cristnogion wedi, ac am, ddioddef am wneud daioni, ond does neb wedi dioddef cymaint â Iesu. Roedd Duw wedi gosod Iesu fel esiampl i’w ddilyn, ac roedd Pedr erbyn hyn yn barod i gyd-ddioddef ag Ef er mwyn achos yr efengyl (y newyddion da am Iesu Grist). Wrth ddarllen y llythyr mae’n amlwg fod Pedr wedi rhoi ei fywyd yn gyfan gwbl i’r Meseia – ei ddyrchafu, ei foli a sôn amdano sy’n llywio ei fywyd.
Roedd o’n atgoffa’r Cristnogion cynnar yma beth wnaeth Iesu ar y groes, a chymaint wnaeth o ddioddef drostyn nhw yn bersonol – eu pechodau nhw gafodd eu dileu a’u clwyfau nhw gafodd eu hiacháu.
Mae Pedr yn disgrifio Iesu fel bugail, yn union fel roedd Iesu wedi dweud amdano’i hun,
11 "Fi ydy'r bugail da. Mae'r bugail da yn fodlon marw dros y defaid. 12 Mae’r gwas sy’n cael ei dalu i ofalu am y defaid yn rhedeg i ffwrdd pan mae’n gweld y blaidd yn dod. (Dim fe ydy’r bugail, a does ganddo ddim defaid ei hun). Mae’n gadael y defaid, ac mae'r blaidd yn ymosod ar y praidd ac yn eu gwasgaru nhw. 13 Dim ond am ei fod yn cael ei dalu mae’n edrych ar ôl y defaid, a dydy e’n poeni dim amdanyn nhw go iawn. 14 "Fi ydy'r bugail da. Dw i’n nabod fy nefaid fy hun ac maen nhw'n fy nabod i – 15 yn union fel y mae'r Tad yn fy nabod i ac dw innau'n nabod y Tad. Dw i’n fodlon marw dros y defaid.” (Ioan 10:11-15)

Roedd Pedr eisiau rhannu ei sicrwydd a’i lawenydd yng Nghrist gyda’r Cristnogion oedd ar wasgar. Yn wir, roedd e wedi derbyn galwad i wneud hyn gan Iesu,
Dwedodd Iesu wrtho, "Gofala am fy ŵyn." 
16 Yna gofynnodd Iesu eto, "Simon fab Ioan, wyt ti wir yn fy ngharu i?" 
Dwedodd eto, "Ydw, Arglwydd, rwyt ti'n gwybod mod i'n dy garu di." 
Meddai Iesu, "Arwain fy nefaid." 
17 Yna gofynnodd Iesu iddo'r drydedd waith, "Simon fab Ioan, wyt ti'n fy ngharu i?"
Roedd Pedr yn ddigalon fod Iesu wedi gofyn eto’r drydedd waith, "Wyt ti'n fy ngharu i?" "Arglwydd,” meddai, “rwyt ti'n gwybod pob peth; rwyt ti'n gwybod mod i'n dy garu di." 
Yna dwedodd Iesu, "Gofala am fy nefaid. (Ioan 21:15-19)
Iesu yw’r bugail da ac roedd Pedr yn helpu i ofalu am ei ddefaid wrth ysgrifennu’r llythyr yma i’w calonogi a’u cefnogi. Dim ond wrth gadw eu llygaid ar Iesu a grym y groes fyddai’n bosib iddyn nhw gael nerth i wrthsefyll yr amseroedd caled oedd ar fin cychwyn.

